
Сотталғандарды емдеуді Ішкі істер министрлігінен Денсаулық сақтау министрлігіне өткізген жөн бе?

Қазақстан Республикасының Премьер-министрі өткен жылы 2015 жылы сот​талғандарды медициналық қамтамасыз ету функциясын Ішкі істер ми​нистрлігі құзырынан Денсаулық сақтау министрлігі құзырына кезеңдік уақыт аралығында өткізу мәселелерін қарастыруды тапсырған еді. Қазір бұл тақырып та қоғамдағы таласты сұрақтың біріне айналды. Бұл мәселедегі әлеуметтің ұста​нымы қандай?

 – Қазіргі уақытта тергеудегі және сотталған адамдарды медициналық қамтамасыз етуді жақсарту мақсатында ҚАЖ мекемесіне қарасты медициналық емдеу қызметін Денсаулық сақтау министрлігіне беру мәселесі талқылануда.
Бұл ретте, бас бостандығынан айыру орындарынан босатылған, бірақ, емдеу шаралары аяқталмаған тұлғаларды тіркеуге алып, емдеуді жалғастыру тетіктерін реттейтін нормативтік құқықтық актілер әзірленуі тиіс. Өйткені, жазасын өтеген тұлғалар, соттылығы аяқталғанда бостандыққа шығады. Тұлғаның одан кейінгі өмірі, әлеуметтік қамсыздандыру, бейімдеу, жұмысқа орналастыру жергілікті жерлердегі әкімшілікке беріледі. «Денсаулық сақтау туралы» заң бойынша, түрмеден босатылған тұлға, қай жерде тұрады сол мекенжаймен емделуі керек. Бұрындағы арнайы денсаулық мекемелерінде емделсе, еркіндік алғанда өз еркімен емделуге ерікті болады. Осы тұсты заң жүзінде нақтылау керек. Туберкулезбен ауыратындар ҚАЖ қарасты туп-диспансерінде емделеді. Ал, аса қау​іпті инфекциялық аурулармен ауырған, онкологиялық, венерологиялық аурулар, АҚТҚ-инфекциясы, қант диабеті, астма (демікпе) үздіксіз бақылауда болып, амбулаториялық немесе стационарлық жағдайда емделіп, тексеріліп отыруы қажет. Сондықтан, бостандыққа шыққан адамның әрі қарай емделуі, тіркеуде болуы жергілікті ІІД қадағалауында болу функциясы заңмен реттелуі керек. 
Ең бастысы ҚАЖ мекемелеріне қарасты емдеу-профилактикалық қызметтерін ДСМ беру құптарлық жайт. Келесі мәселе, жаңа келгендердің бәріне арнайы мекемеге келген бірінші тәулік ішінде алдын алу медициналық тексеру жүргізіліп барып, қоныс колонияларына жеткізілуі керек. Инфекциялық аурулармен тері, венерологиялық, жүйке ауруларының белгілері, педикулезбен, қышымамен ауыратындар қоршаған адамдарға қауіп төндіретіні айтпаса да белгілі. Мекемелердегі маскүнемдікке, нашақұмарлыққа және уытқұмарлыққа салынған сотталғандарды мәжбүрлеп емдеу түзеу мекемесінің медициналық бөлімшелерінде жүргізіліп келеді. Осы функция заң жүзінде күшейтіліп, КАЖ мекемелерінің қолданатын функциясы ретінде қалғаны дұрыс. Мәжбүрлі емдеу санатына дәрігердің диагнозынан кейін ҚАЖ мекемелері мәжбүрлі орындауды атқарғаны абзал. 

